
Nd. 712. Frumvarp til laga [377. mál]
um uppboðsmarkað á erlendum gjaldeyri.

Flm.: Ólafur Þ. Þórðarson, Guðni Ágústsson, Níels Árni Lund,
Jóhannes Geir Sigurgeirsson.

1. gr.
Viðskiptaráðuneytinu er skylt, einu sér eða í samvinnu við útflytjendur og þá aðila aðra

sem afla erlends gjaldeyris, að starfrækja uppboðsmarkað hér á landi á erlendum gjaldeyri.
Uppboðin skulu fara fram vikulega hið fæsta.

2. gr.
Skil á erlendum gjaldeyri til landsins, sem áður hafa farið í Seðlabanka Íslands og

gjaldeyrinum þar skipt í íslenskar krónur samkvæmt skráðu gengi krónunnar, skal beint á
uppboðsmarkaðinn og skal Seðlabankinn sjá um að ekki verði misbrestur þar á.

3. gr.
Sérhver lögaðili íslenskur á rétt á að kaupa erlendan gjaldeyri þegar uppboðin fara

fram, enda eigi hann hæsta boð og staðgreiði gjaldeyrinn með íslenskum krónum.

4. gr.
Ráðherra setur með reglugerð nánari ákvæði um framkvæmd laga þessara. Öll laga-

ákvæði, sem brjóta í bága við þessi lög, falla úr gildi við gildistöku þessara laga.

5. gr.
Lög þessi öðlast gildi 1. júlí 1988.

Greinargerð.
Með lögum þessum er ætlunin að tryggja réttláta verðlagningu þess erlenda gjaldeyris

sem skipta þarf í íslenskar krónur. Gífurlegur viðskiptahalli við útlönd gerir það nauðsynlegt
að hætt verði nú þegar þeirri aðferð að neyða útflutningsatvinnuvegi þjóðarinnar til að
afhenda erlendan gjaldeyri undir því verði sem það kostar að afla hans og niðurgreiða með
þeim hætti innfluttar iðnaðarvörur, ferðalög erlendis og allt það sem fæst fyrir erlendan
gjaldeyri.

Aukin markaðshlutdeild innlendrar iðnaðarvöru, aukin ferðalög Íslendinga innan lands
og aukin áhersla á framleiðslu til útflutnings yrði til þess að treysta efnahagslegt sjálfstæði
þjóðarinnar. Þær hugmyndir, að hægt sé að stjórna gengisskráningu krónunnar með
handafli, fá ekki staðist og því fyrr sem látið verður af framkvæmd þeirrar stefnu má vænta
þess að viðskipti Íslendinga við útlönd verði hallalaus .


